
Annunzia da mort
Trests prendein nus cumiau da mia cara dunna, nossa sora

Lisabet Caminada-Solèr
11 da mars1945 – 8 da mars 2011

Ella ha astgau ir a casa tiel Scaffider.

En profunda malencurada:
Marcus Caminada, consort
Felicitas e Sep Fidel Caviezel-Solèr
cun famiglia
Giusep e Mengia Barla Solèr-Caviezel
cun famiglia
Clara Burkhardt, sora
Ciril Solèr, frar
parents ed enconuschents

La sepultura ha liug venderdis, ils 11 da mars allas 13.30 aVrin.

Adressa da malencurada:
Marcus Caminada
S. Giusep
7149Vrin

Collavuraziun tranter
purs da chauras e nursas
a Tschlin po cuntinuar

Nagin virus privlus tar chauras e nursas
en la stalla cuminaivla dals dus purs da
Tschlin Andri Caviezel ed Ernst Mayer.
La primavaira dal 2010 è vegni constatà
tar bundant in terz da las nursa il virus
«Maedi visna» che pudess vegnir mess en
colliaziun cun il virus privlus per las
chaurasCAE. En december 2010 ha l’uf-
fizi da veterinari chantunal fatg anc in se-
gunda prova. Tenor quella èn tut ils ani-
mals sauns e tras quai pon ils dus purs
cuntinuar cun lur stalla cuminaivla.

Industria da construcziun
grischuna flurescha

L’industria da construcziun dal Gri-
schun ha gì in bun onn 2010. L’onn pas-
sà ha il volumen da lavur cuntanschì bu-
namain ina milliarda francs. Il dumber
da lavurers è creschì per 15 pertschient,
uschia ha communitgà l’uniun dals im-
pressaris grischuns. Per 340 milliuns
francs han ins construì abitaziuns l’onn
passà. La construcziun bassa haja profità
da las investiziuns da mantegniment dal
maun public e da la Viafier retica, sco era
dals projects gronds dals sviaments da
Roveredo, Cuvlignas e Saas.

Buna svieuta
per l’industria

da construcziun

L’industria da construcziun svizra ha pu-
dì augmentar sias svieutas l’onn passà per
trais pertschient sin 19 milliardas francs.
Sco quai che la societad svizra dals im-
pressaris-constructurs ha communitgà, è
en spezial la construcziun bassa creschi-
da. Dentant è era la construcziun auta
creschida per bunamain dus pertschient.
L’onn 2010 saja stà in bun onn da con-
strucziun e quai gia per la tschintgavla
giada en seria, uschia scriva la societad.
Era per l’onn actual vesi il mument ora
bain.

Pretschs èn
s’augmentads il favrer

Ils pretschs da consuments èn creschids
il favrer en spezial pervi da tschains da lo-
cuziun pli auts e products da petroli pli
chars. Entaifer in onn è la chareschia cre-
schida per in mez pertschient. L’index
naziunal dals pretschs da consuments è
creschì dapi il schaner per 0,4 per-
tschient ed ha cuntanschì 100 puncts, il
medem stan sco il december 2010.

Uschia ha communitgà l’Uffizi federal
da statistica. Er ils pretschs per vestgadira
e chalzers èn per 1,5 pertschient pli auts
ch’il schaner.

Defraudant da taglia
accusa la CS

In client da la Credit Suisse accusa la ban-
ca gronda d’avair gidà el da defraudar tag-
lia. Per l’emprima giada ha dà tiers in
client american da la CS, d’avair gì zuppà
daners sin in conto da la banca gronda.
Quai rapporta ilministeri da giustia ame-
rican. Da tge summa tgi sa tracta, n’ha il
ministeri betg communitgà. La Credit
Suisse na vuleva betg commentar il cas vi-
savi l’agentura da novitads Reuters.

Parlament approvescha
a collavuraziun
cun Eurojust

Il parlament federal approvescha la col-
lavuraziun cun Eurojust. Per cumbatter
la criminalitad internaziunala duai la
Svizra collavurar pli stretg cun l’UE, vul
dir cun l’organisaziun Eurojust. Quai ha
decidì il cussegl naziunal e suonda uschia
a la decisiun ch’il cussegl dals chantuns
ha prendì l’atun. Cun la cunvegna opti-
meschia la Svizra la collavuraziun cun
l’UE, ha ditg la ministra da giustia Simo-
netta Sommaruga. Eurojust datti dapi il
2002 ed è in pendant a l’Europol, l’ uffizi
da polizia europeic.

Senat frazos sustegn la
cunvegna UE/Svizra

Il senat da la Frantscha sustegna ils sforzs
da l’UE per ina cunvegna da basa cun la
Svizra. I saja l’interess dad omaduas varts
da definir ina basa che garanteschia da
surpigliar il dretg da l’UE entras la Sviz-
ra. Quai resorta d’in rapport ch’il senat
da la Frantscha ha approvà. Tenor quest
rapport saja in’adesiun da la Svizra a l’UE
il mument betg realistica, almain betg il
proxim avegnir. Da chaminar vinavant
sin la via bilaterala saja dentant era pauc
probabel.

Silvio Bundi chala
Il ciclist da mountainbike da Cuira Sil-
vio Bundi sa retira. Quai ha Bundi com-
munitgà en ina brev a las medias. En tut
è el sa participà durant 16 onns en il
sport da professiun. En l’avegnir veglia
el s’engaschar anc pli intensiv cun il
sport da mountainbike. El vegnia tran-
ter auter ad organisar eveniments da
mountainbike. A Vaz Sut posseda el in
negozi da velos.

In linguatg ed ina televisiun
Dus elements dal moviment arab per la libertad

DA GUIU SOBIELA-CAANITZ

■ «Arab turmoil» («revolta araba»):
Uschia il titel d’in entir chapitel (pp.
41–46) en il magazin global «The Econo-
mist» (Londra) dals 5 da mars 2011. Min-
tgin dals set paragrafs è entitulà cun il
num d’in u dus pajais arabs, numnada-
main Libia, Egipta, Tunesia, Arabia Sau-
dita, Jemen, Irac ed Uman.Quai palesa la
vigur bunamain panaraba dal moviment
che pertutga lezza part dalmund.Ma pan-
arab namunta betg naziunalistic. La revol-
ta na pretenda betg la fusiun da dus u plis
stadis arabs, sco tar la creaziun per trais
onns (1958–1961) d’ina republica araba
unida dominada da l’Egipta, u la procla-
maziun 1871 d’in imperi tudestg cun pre-
valenza prussiana. Il linguatg arab è ussa
«mo» il med da communicaziun tranter ils
acturs tunesians, egipzians, jemenits euv. e
lur public arabofon da passa 200 milliuns
tranter il Mar arab, il Mar mediterran e
l’Ocean atlantic. Lez liom cultural e lin-
guistic vegn tant pli stretg grazia als pro-
grams da televisiun ch’Al-Dschasira
(«l’insla») emetta davent da Doha, chapi-
tala da Qatar. Pia dus facturs essenzials, il
linguatg e l’emettur da televisiun.

Standard cuminaivel,
dialects ed identitad

L’arab è il principal linguatg semitic ed ina
da las sis linguas uffizialas da las Naziuns
unidas. Il pajais cun il dumber il pli aut
d’umans arabofons è l’Egipta (78 milliuns
olmas); tenor il linguistHaraldHaarmann
han 24 stadis l’arab sco linguatg uffizial, en
singuls cas sper in segund. Blers tratgs spe-
zifics da l’arab en fatscha a noss linguatgs
indogermans vivan er en l’ebraic dal Veder
Testament. Bunamain mintga pled arab
pon ins manar enavos ad in tschep da trais
bustabs, per exempel «muhadschir» («emi-
grà, exilià») al tschep «h-dsch-r»; «al-hid-
schra» («la sortida», «la partenza») munta
en l’islam la partenza davent da Mecca da
l’emprima cuminanza islamica (622), pia
l’entschatta da la cronologia religiusa. Il
prefix «mu-» da «muhadschir» correspun-
da a la finiziun «-à» dal particip perfect ru-
mantsch. L’arab classic ha dà a noss lingu-
atg ed a blers auters il pled «café», ordvart
relevant per nossa vita sociala. Cunzunt
portugais e spagnol possedanblers pleds da
derivanza araba medievala, per exempel la
preposiziun «até/hasta» («fin») ch’ins dovra
mintga di cun dir «até logo» (portugais) u
«hasta mañana» (spagnol). La renaschien-
tscha litterara araba dal 19avel e 20avel
tschientaner ha stgaffì il linguatg standard
d’oz. «Ils dialects arabs sa distinguan per
part fitg cleramain ils ins dals auters. In
Marocan ed in Sudanais, ubain in Iracais
ed in Jemenit, s’enclegianmeglier duvrond
la coinea (…). En ils pajais nua ch’in dia-
lect modern è derasà, regia ina diglossia
nua ch’il standard fa tetg al dialect local»

(1). Il principal è l’uscheditg egipzian, en
l’Egipta sut cun siasmetropolas ed en la Li-
bia dal nordost. Ses tratg spezific il pli re-
numà è il svilup da «dsch» a «gh»; il pre-
num Dschamal tuna pia «Gamal». La vita
sociala sa splega per dialect, ma per scriver
dovr’ins il standard, per exempel il premi
Nobel da litteratura 1988 Nadschib
(«Naghib») Mahfus (1911–2006). Haar-
mann manegia che l’egipzian vegnia dis-
currì da var 42,5 milliuns umans. Gist il
moviment popular da schaner e favrer
2011 ha confermà la fermezza da l’identi-
tad egipziana.

Rimnar e derasar infurmaziuns
L’emirat da Qatar (passa 1 milliun olmas)
è furmà d’ina peninsla deserta en il Golf.
«Il pajais ha sviluppà in’economia prospe-
raivla grazia als gudogns dal petroli e cun-
zuntdal gasnatiral (…).ADohaoperescha
Al-Dschasira, il principal emettur arab da
televisiun. Leschas fiscalas favuraivlas atti-
ran investiziuns en ils secturs da finanzas e
da tecnologias da perfecziun» (2). Il maga-
zin «L’Hebdo» (Losanna) ha tramess ses
collavuratur Patrick Vallélian a Doha per
far dumondas a la squadra d’Al-Dschasira;
en il numer dals 3 damars scriva’l: «Ina rait
excepziunala da perditgas, saja quai en Li-
bia, Tunesia u Egipta, trametta documen-
taziun cun video per internet (Skypa u Fa-
cebook) (…) u telefonin. La Jemenita Safa
Carman rapporta: «Nus avain survegnì
material era suenter ch’ins aveva decidì
d’ans tagliar giu dal web. La censura n’ans
pertutga betg. Ils despots na ponbetgmaz-
zacrar lur pievels adascus.» En l’Egipta èsi
reussì ad Al-Dschasira da filmar il plaz At-
Tahrir da tuttas uras. Ella ha pudì plazzar
unitads satellitas moviblas Inmarsat e ca-
meras pitschnas per na perder nagut da la
revoluziun (…).Mustafa Suac, directur da
l’infurmaziun, declera: «Durant 18 dis
avainsa emess da cuntin d’ina fanestra dal
plaz At-Tahrir (…). [In schurnalist iracais
cumplettescha:] ‘Da l’Egipta avainsa sur-

vegnì bleras infurmaziuns privatas. Glieud
sin il lieu, cunzunt dunnas, filmavan cun
telefonins ils episodis da violenza (…)’. Al-
Dschasira crescha (…). Amez la crisa da las
medias ha’la avert passa tschinquanta posts
en il mund e cumprà dus emetturs enTir-
chia e Bosnia (…). Era ses emettur da lin-
gua englaisa cuntanscha in grond success
en ils Stadis unids (…). L’emir daQatar ha
grondas ambiziuns e blers mezs (…). In
schurnalist commentescha: ‘Senza Al-
Dschasira na savess ins gnanca ch’il Qatar
exista.Mai n’avess el survegnì l’incumben-
sa d’arranschar las maestranzas mundialas
da ballapè per 2020’ (…). Doha è vegnida
il lieu inevitabel da bleras discussiuns da-
vart la pasch ed il futur dal mund.»

L’onur da las democrazias
Perentant sto Al-Dschasira infurmar cun-
zunt davart quel «guid da la revoluziun li-
bica» che leva parcellar la Svizra. Lez na
schanegia ni la vita da sia schuldada ni
quella da ses pievel per mantegnair sia
dictatura sin ils 1 775 000 km2 d’in pajais
per gronda part desert. Chantal Tauxe,
schefredactura adjuncta da «L’Hebdo», ha
scrit l’editorial dals 3 da mars. Ella adver-
tescha: «En l’Europa (…) duess ins far en-
dament che la libertad d’oz è vegnida de-
cidida era da 1943 en il sablun libic (…):
Là han las truppas tudestgas, cumandadas
da Rommel, patì ina da lur disfatgas las pli
grevas. Quels che levan restaurar l’onur da
las democrazias han cuntanschì en Libia
lur emprim success» (p. 5). Lezza giada ha
la Gronda Britannia triumfà. Oz «giavi-
schan ils blers Libics in agid exteriur» («Le
Courrier» [Genevra] e «La Liberté» [Fri-
burg] dals 7 da mars 2011). Tgi vegn a
«restaurar l’onur da las democrazias»?
1. Harald Haarmann, Kleines Lexikon der
Sprachen. Segunda ediziun repassada. Minca
(C. H. Beck, ISBN 3 406 49423 4) 2002,
pp. 52 e 55, chavazzin «Arabisch».
2. Calendario Atlante De Agostini 2011. Novara
(Istituto geografico De Agostini) 2010, p. 902,
chavazzin «Qatar».

L’arab è il principal linguatg semitic ed ina da las sis linguas uffizialas da las Naziuns
unidas.

